
unidade 10
Todos 
somos poetas
Nesta unidade imos escribir unha poesía.
Para iso, imos aprender:

 algúns xéneros literarios  a expresar finalidade  a modificar e restrinxir 
os substantivos  algúns adverbios e expresións adverbiais  as oracións 
finais  as oracións adxectivas







84 oitenta e catro

explorar e reflectir

3. ESCRIBO PARA...
A. Que che suxiren os seguintes versos do poeta ourensán 
Baldo Ramos? Coméntao cos teus compañeiros.

Escribo para non darlles a razón ós que me ignoran. 
Escribo para non sentir que estou acompañado. 
Escribo para andar os pasos 
dos que me leron nos seus versos.
Escribo para renunciar a vivir 
como os que viven sen renunciar 
ó que non pretenden. 
Escribo para non ter desculpa no xuízo final 
se é que hai un final e nos enxuízan daquela. 
Escribo para lembrarme  
dos que xa non poden lembrarse de nós 
porque alguén lles impide 
atopar palabras coas que calar para sempre. 
Escribo para atopar esas palabras que nos alivien. 
Escribo, en fin, para entenderme 
cos que están lonxe de nós 
coma deles mesmos.

 	Pois a min, suxírenme algo de nostalxia ou melancolía...

B. As oracións que van en itálico en cada verso expre-
san finalidade. Obsérvaas ben. Que teñen en común? 
Discúteo co teu compañeiro e logo aclarádeo co voso 
profesor.

C. E ti, fas algunha destas actividades? Emprega para e 
fala da súa finalidade. 

Estudar idiomas        Viaxar         Pintar 
 Facer deporte        Compoñer versos/cancións

    Cantar        Ler        Danzar

 	Pois eu estudo inglés para facer un posgrao en Nova York.
 	E eu compoño versos para... 

4. CELSO EMILIO FERREIRO
A. Le esta biografía de Celso Emilio Ferreiro. Cres que tivo 
unha vida interesante? Que lugares consideras que foron 
máis importantes na súa vida? Coméntao cun compañeiro.

5. AS NOVELAS QUE
PUBLICA ESTA EDITORIAL...
A. Observa as oracións que van en grosa. Que teñen en 
común? Coméntao cos teus compañeiros.  

Este rapaz, que acaba de chegar do estranxeiro, gañou 
o concurso de poesías.
As novelas que publica esta editorial son as máis vendidas.
O escritor cuxa obra foi premiada deu clases no meu instituto.
A poesía, que é un xénero minoritario, é a base de 
moitas cancións.
O lugar onde se celebra o festival de teatro está en obras.   

Celso Emilio Ferreiro Míguez nace en 
Celanova (Ourense), en 1912. Estuda nun colexio escolapio, 
onde pronto recibe unha boa formación cultural. 

En 1934, participa na constitución da Federación de 
Mocidades Galeguistas e dirixe a revista Guieiro, en 
Ourense. En 1936 é mobilizado na Guerra Civil e queda 
detido varios días no mosteiro de Celanova. Despois 
do conflito, estuda Maxisterio e Dereito na Universidade de Santiago 
de Compostela, pero non remata a segunda carreira. En 1935, publica 
Cartafol de poesías, o seu primeiro libro. En 1948, funda en Pontevedra a 
colección Benito Soto e en 1936 establécese en Vigo como procurador. Alí 
colabora en varios xornais e revistas e publica, en 1954, O soño sulagado. 
Asemade, dirixe a colección de poesías “Salnés”, na que, en 1962, edita 
Longa noite de pedra, a obra que o converte na máxima figura da poesía 
civil en Galicia e marca un fito na historia da literatura galega. Talvez por 
ser a que mellor reflicte a reivindicación social da época.  

En 1966 emigra a Caracas, onde organiza as actividades culturais da 
Hermandade Gallega e tamén publica, entre outros, Viaxe ao país dos 
ananos (1968) e Cantigas de escarnio e maldicir (1968).  

En 1973, regresa a España e instálase en Madrid, onde se dedica 
exclusivamente á actividade literaria e xornalística. Así, cumpre un 
importante papel na divulgación e no fomento da lingua e da cultura 
galega. Desta época datan Cimiterio privado (1973) e Onde o mundo se 
chama Celanova (1975). Morre en Vigo, en 1979, cando xa é considerado 
un auténtico mito vivo para as novas xeracións. En 1989 dedícanlle o Día 
das Letras Galegas.  

B. Fíxate nos adverbios e locucións adverbiais que apa-
recen en grosa na biografía. Con que tipo de información 
das que se listan abaixo cres que están relacionadas en 
cada caso? Discúteo co teu compañeiro. 
 
modo	 tempo	 lugar 	 dúbida      
negación	 afirmación	 intensidade

B. Agora, empregando as partículas das parénteses, 
presenta a información de cada par de frases nun único 
enunciado, como no exemplo. Logo, compara o teu 
enunciado co do teu compañeiro. Fixéstelo parecido?

Estes gastos leváronas á ruína. Estes gastos eran 
innecesarios. (que)

Estes gastos, que eran innecesarios, leváronas á ruína.

	 1.	Esta señora non me cae nada ben. Vin esta señora no café 
onte.  (a cal)

	 2.	Os microautos son cómodos de conducir. A venda dos mi-
croautos incrementouse. (cuxa)

Oracións adxectivas ou de relativo
Empregamos as oracións adxectivas para restrinxir, completar 
ou modificar o sentido dun substantivo. Funcionan como 
adxectivos e permítennos ligar unha oración ao substantivo 
ao que se refiren (antecedente), para evitar a súa repetición.
 
          Oración 1                            Oración 2
A festa durou toda a noite. A festa reuniu moita xente. 
                          Oración de relativo
A festa, que reuniu moita xente, durou toda a noite. 

Xeralmente, as oracións adxectivas introdúcense por 
pronomes ou adverbios relativos, polo que tamén se 
denominan oracións de relativo. 
 
que: As persoas que saben idiomas poden solicitar este posto.
quen: O director, quen asinou o documento, deixa a empresa.
cuxo: A obra, cuxo autor é anónimo, estreouse no Gran Teatro.
cal/cales: O artigo, o cal aínda non lin, foi moi criticado. 
onde: A zona onde viven ten uns xardíns preciosos.

Segundo a relación que establece co antecedente, as 
oracións adxectivas poden ser especificativas ou explicativas.

Son especificativas cando permiten distinguir un ou varios 
elementos dentro dun conxunto.

Os nenos que levan disfrace participan no festival de Entroido. 
(= os outros nenos non participan, só estes)

Son explicativas as oracións adxectivas que só engaden 
unha información sobre o antecedente, pero non son 
necesarias para distinguilo. Van entre comas na escrita e 
márcanse na fala por unha pausa. 

 Ana, que chegou onte de Chile, pensa marchar outra vez 
pronto. 

 �Quen emprégase con referente humano e singular, só en 
oracións explicativas.

 O técnico do equipo, quen asumiu toda a culpa, dimitiu onte. 

Cal/cales emprégase sempre co artigo determinado. 

 O templo, o cal estivo pechado por obras de mellora, volve 
abrir de novo as súas portas ao público. 
 A escritora, a cal recibiu varios premios, vai publicar outro 

libro.
 Os pasaxeiros, os cales xa se atopan a salvo, pasaron 

momentos de angustia tras o accidente.
 As fábricas da zona, as cales lle dan traballo a moita xente, 

tiveron grandes perdas nos últimos meses.

Cuxo indica posesión e concorda en xénero e número co 
substantivo que acompaña, non co seu antecedente. 

	 cuxo emprego
	 cuxa familia 
O home

 	 cuxos fillos 
	 cuxas obras 

Adverbios e locucións adverbiais
Os adverbios son palabras invariables que expresan diferentes 
matices capaces de complementar ou modificar o sentido 
dun verbo, dun adxectivo, doutro adverbio ou mesmo dun 
enunciado completo. 
 	Chamáronme onte para un novo traballo. 
 	Era moi falador, pero traballaba pouco.
 	Francamente, decepcionounos moito a túa actitude. 

A información circunstancial que adoitan achegar os adverbios 
pode ser dos seguintes tipos: 

Tempo: onte, antonte, hoxe, mañá, cedo, tarde, logo, 
despois, agora, antes, nunca, xamais, asemade etc.
Lugar: aquí, alí, alá, acolá, dentro, fóra, preto, lonxe, diante, 
detrás, alén etc.
Modo: así, ben, mal, gratis, amodo, adrede, paseniño, 
devagar, felizmente etc. 
Dúbida: talvez, quizais, seica, disque etc.
Negación: non, nin, sequera, tampouco etc.  
Afirmación: si, certo, certamente, abofé, tamén etc. 
Cantidade ou intensidade: case, máis, menos, tan, 
dabondo, moito, moi, bastante etc.

As locucións adverbiais son combinacións fixas de dúas 
ou máis palabras que funcionan do mesmo xeito ca os 
adverbios: a cada canto, a miúdo, ao carón, aos poucos, 
ás agachadas, ás presas, así mesmo, de certo, de 
momento, de repente, se callar etc.

 	Mercáronlle o agasallo ás agachadas. 
 	Se callar perderon o avión e xa non chegan hoxe. 

 �Coa colocación do sufixo -mente ao final dalgúns 
adxectivos femininos ou neutros pódese formar unha 
ampla serie de adverbios de modo: soa/soamente; 
rápida/rapidamente; difícil/dificilmente etc. 
 Respondeu correctamente todas as preguntas.

Expresar finalidade
Para explicar a finalidade dunha acción, empregamos as 
oracións finais, que xeralmente se introducen con para (que). 
 Saín para mercar o que me pediches. 
 Abre as ventás para que entre un pouco de aire. 

Ademais de para (que), as oracións finais tamén se poden 
introducir por outros nexos como a que, a fin de (que), co 
propósito de (que), co obxecto de (que), con tal de (que).
•	Fago calquera cousa con tal de que veñas. 
•	Só veu a fin de falar contigo. 

INFINITIVO/SUBXUNTIVO
Cando a oración principal e a final teñen o mesmo suxeito, o 
verbo da final vai en infinitivo. Cando os suxeitos son distintos, 
o verbo da final vai en subxuntivo e o nexo é para que.
 Vou chamar a Pedro para explicarllo todo. 

    (eu)                              (eu)

 Vou chamar a Pedro para que mo explique todo. 
     (eu)                                     (Pedro)

7. RIMA
A. Aquí tes un poema de Modesto Fraga, unha das voces 
da poesía galega actual. Fíxate na rima que ten cada un 
dos versos e trata de facer un esquema segundo o mo-
delo dos catro primeiros versos. 

Aquel verán dixeches que me amabas.       	 A 
Non era amor, mais ti falabas delo.	 B 
Falábasme do amor do noso selo	 B 
e que era a min soamente a quen buscabas.    	A

Aquel verán dixeches que me amabas.	 …. 
Que ansiabas de entre o amor o máis sinxelo:	 …. 
percorrer cos teus beizos o meu pelo	 …. 
e tocarme coma só ti me tocabas.	 ….

B. En parellas, seriades quen de completar o poema con 
dúas estrofas máis? Tentádeo seguindo este esquema.

Aquel verán dixeches que ..........................................  

.................................................................................... , 

.....................................................................................

Aquel verán dixeches que ..........................................  

.................................................................................... , 

.....................................................................................

C. Comprobade agora a vosa versión coa de Modesto 
Fraga. Cal vos gusta máis?

… Aquel verán dixeches que me amabas. 
Que non tiveras antes quen te amara, 
nin quen te amara tanto ti tiveras.
Aquel verán dixeches que me amabas. 
Dixeches que deixándome perderas 
o día en que pra sempre te marchabas.

6. PALABRAS
A. As palabras poden ter connotacións moi subxectivas. 
Escribe unha palabra en galego que che pareza…

BONITA 

FEA 

TRISTE 

ALEGRE 

SERIA 

ESTRAÑA 

ELEGANTE 

ROMÁNTICA 
 

B.Compara a túa listaxe coa do teu compañeiro. Coinci-
dides nalgunha palabra?

 	Ruliña paréceme unha palabra moi romántica
 	Pois a min paréceme… 






